
Na osnovu člana 56. Zakona o organizaciji organa uprave („Službene novine Federacije BiH“, 

broj 35/05), Odluke Federalnog ministarstva raseljenih osoba i izbjeglica, broj: 03-32-3-202-

564-1/25/EM od 01.07.2026. godine i Ugovora o namjenskom korištenju budžetskih sredstva 

zaključenog između Federalnog ministarstva raseljenih osoba i izbjeglica i Ministarstva kulture 

i sporta Kantona Sarajevo od 01.07.2026. godine, Ministarstvo kulture i sporta Kantona 

Sarajevo objavljuje 

 

JAVNI POZIV 

za iskazivanje interesa udruženja za partnersko učešće u realizaciji projekta „Sarajevo 

Link: Gdje se putevi ponovo sreću“ 

 

 

I – Predmet Javnog poziva 

Ministarstvo kulture i sporta Kantona Sarajevo (u daljem tekstu: Ministarstvo) poziva 

zainteresovana udruženja registrovana u Bosni i Hercegovini da iskažu interes za 

uspostavljanje saradnje i partnersko učešće u realizaciji pojedinih aktivnosti projekta „Sarajevo 

Link: Gdje se putevi ponovo sreću“ (u daljem tekstu: Projekat). 

Projekat se realizuje uz finansijsku podršku Federalnog ministarstva raseljenih osoba i 

izbjeglica, na osnovu odobrenih namjenskih sredstava, u okviru programa usmjerenog na 

međuentitetsko, međuopćinsko i šire društveno povezivanje, uključujući zajedničke projekte s 

vladinim i nevladinim organizacijama. 

Ministarstvo je korisnik odobrenih sredstava i nosilac realizacije Projekta, a saradnja s 

odabranim udruženjem uspostavlja se radi stručnog i organizacijskog doprinosa realizaciji 

konkretnih projektnih aktivnosti. 

Predmet ovog javnog poziva nije dodjela cjelokupnog iznosa odobrenih sredstava, niti 

prenošenje odgovornosti za realizaciju Projekta na partnersko udruženje, već izbor partnera 

koji raspolaže odgovarajućim stručnim, organizacijskim i tehničkim kapacitetima za realizaciju 

određenih aktivnosti u saradnji s Ministarstvom. 

 

II - Cilj i opis Projekta 

Cilj Projekta je unapređenje društvene povezanosti djece i mladih iz povratničkih sredina s 

različitih područja Bosne i Hercegovine, jačanje osjećaja pripadnosti državi, upoznavanje 

kulturno-historijskog naslijeđa i razvoj međusobnog razumijevanja kroz zajedničke 

edukativne, kulturne i sportsko-rekreativne sadržaje. 

Projekat je usmjeren na stvaranje prilika za susrete djece i mladih iz različitih sredina, 

upoznavanje Sarajeva kao kulturnog i historijskog centra Bosne i Hercegovine te izgradnju 

trajnih veza između učesnika i njihovih lokalnih zajednica. 

Planirane projektne aktivnosti, između ostalog, obuhvataju: 

a) koordinaciju s mjesnim zajednicama, školama, lokalnim udruženjima i drugim 

relevantnim subjektima radi uključivanja djece i mladih iz povratničkih sredina; 

b) organizaciju i realizaciju kulturno-edukativnih ekskurzija u Sarajevu; 

c) posjete muzejima, galerijama, memorijalnim i drugim kulturnim i obrazovnim 

institucijama; 

d) angažman stručnih vodiča, kustosa, edukatora i drugih stručnih lica; 

e) realizaciju edukativnih radionica, kvizova i interaktivnih sadržaja; 

f) organizaciju kulturnih i sportsko-rekreativnih aktivnosti; 

g) pripremu i izradu digitalnih edukativnih sadržaja; 

h) foto i video dokumentovanje projektnih aktivnosti; 

i) praćenje, evaluaciju i dokumentovanje rezultata Projekta. 

 



III - Aktivnosti za koje se traži partnersko učešće 

Odabrano udruženje moglo bi, u saradnji s Ministarstvom i u skladu s naknadno utvrđenim 

planom aktivnosti, učestvovati u realizaciji sljedećih poslova: 

a) organizacija i koordinacija pojedinih kulturnih tura za djecu i mlade; 

b) priprema i realizacija edukativnih radionica i kulturnih kvizova; 

c) angažman kustosa, edukatora, stručnih vodiča i drugih lica potrebnih za realizaciju 

aktivnosti; 

d) priprema pojedinih digitalnih i edukativnih sadržaja prilagođenih ciljnoj grupi; 

e) organizacija kulturnih i edukativnih sadržaja za djecu i mlade; 

f) foto i video dokumentovanje pojedinih aktivnosti, uz poštivanje propisa o zaštiti ličnih 

podataka i pravima djece; 

g) priprema evidencija, izvještaja i drugih dokumenata potrebnih za praćenje i evaluaciju 

realizacije aktivnosti. 

Konačan obim aktivnosti, odgovornosti partnera, rokovi, mjerljivi rezultati i prihvatljivi 

troškovi utvrdit će se na osnovu rezultata ovog javnog poziva, odobrene projektne aplikacije i 

budžeta Projekta te zaključene dokumentacije kojom se uređuje saradnja. 

Učešće u realizaciji navedenih aktivnosti ne podrazumijeva da se partnerskom udruženju 

prenose ovlaštenja Ministarstva kao nosioca Projekta, niti da se udruženje može predstavljati 

kao korisnik federalnih sredstava. 

 

IV - Uslovi za učešće 

Pravo učešća imaju udruženja koja ispunjavaju sljedeće uslove: 

a) da su registrovana u Bosni i Hercegovini u skladu s važećim propisima; 

b) da su ciljevi i djelatnosti utvrđeni njihovim statutom povezani s kulturom, 

obrazovanjem, radom s djecom i mladima, društvenom inkluzijom, zaštitom kulturno-

historijskog naslijeđa ili drugim oblastima relevantnim za ciljeve Projekta; 

c) da raspolažu odgovarajućim stručnim, organizacijskim i tehničkim kapacitetima za 

realizaciju aktivnosti za koje iskazuju interes; 

d) da imaju iskustvo u realizaciji kulturnih, edukativnih, društvenih ili sličnih projekata, 

posebno projekata koji uključuju djecu i mlade ili saradnju s lokalnim zajednicama; 

e) da mogu osigurati uredno dokumentovanje aktivnosti i troškova te pravovremeno 

izvještavanje o rezultatima; 

f) da prihvataju obavezu poštivanja propisa o zaštiti djece, zaštiti ličnih podataka, 

sigurnosti učesnika i drugim pitanjima relevantnim za realizaciju Projekta; 

g) da ne postoje okolnosti sukoba interesa koje bi mogle utjecati na zakonitost, 

nepristrasnost ili transparentnost saradnje. 

 

V - Potrebna dokumentacija 

Uz prijavu na javni poziv potrebno je dostaviti: 

a) popunjen prijavni obrazac; 

b) kopiju važećeg rješenja o registraciji udruženja; 

c) kopiju statuta ili odgovarajući izvod iz statuta iz kojeg su vidljivi ciljevi i djelatnosti 

udruženja; 

d) kratak pregled relevantnog iskustva u realizaciji sličnih projekata, uz navođenje naziva 

projekata, perioda realizacije, partnera i ostvarenih rezultata; 

e) opis stručnih i organizacijskih kapaciteta udruženja, uključujući raspoložive saradnike 

i stručna lica; 

f) prijedlog aktivnosti u okviru kojih udruženje može dati doprinos realizaciji Projekta; 

g) okvirni plan realizacije predloženih aktivnosti, s očekivanim rezultatima i rokovima; 



h) okvirnu procjenu troškova za predložene aktivnosti, uz navođenje vrste troška i 

obrazloženje njegove neophodnosti; 

i) izjavu ovlaštenog lica o tačnosti dostavljenih podataka, nepostojanju sukoba interesa i 

obavezi sprečavanja dvostrukog finansiranja istih aktivnosti i troškova; 

j) druge dokaze koji mogu biti relevantni za ocjenu kapaciteta i sposobnosti za realizaciju 

predloženih aktivnosti. 

Ministarstvo može zatražiti pojašnjenje ili dopunu dokumentacije u skladu s pravilima 

postupka utvrđenim ovim javnim pozivom. 

 

VI - Kriteriji za ocjenu prijava 

Prijave će se ocjenjivati na osnovu unaprijed utvrđenih kriterija, uz primjenu jednakog pristupa 

prema svim podnosiocima. 

 

Kriterij 
Maksimalan broj bodova 

1. Relevantno iskustvo u realizaciji sličnih projekata 25 

2. Stručni i organizacijski kapaciteti za realizaciju 

predloženih aktivnosti 
25 

3. Kvalitet i usklađenost prijedloga aktivnosti s ciljevima 

Projekta 
25 

4. Izvodljivost plana, rokova i očekivanih rezultata 15 

5. Realnost i opravdanost okvirne procjene troškova 10 

 

Ukupno 
100 

 

Ministar će imenovati komisiju koja će izvršiti administrativnu provjeru i ocjenu 

blagovremenih i potpunih prijava te sačiniti zapisnik i obrazloženi prijedlog rezultata postupka. 

Komisija će prilikom ocjene posebno voditi računa o tome da predložene aktivnosti doprinose 

ciljevima Projekta, da su ostvarive u predviđenom roku i da ne dovode do dvostrukog 

finansiranja istih aktivnosti ili troškova. 

Ministarstvo zadržava pravo da ne izabere nijednog podnosioca ako nijedna prijava ne 

zadovoljava postavljene uslove ili ako se, nakon provedene ocjene, utvrdi da nije moguće 

uspostaviti saradnju u skladu s odobrenom projektnom aplikacijom, budžetom i važećim 

propisima. 

 

VII - Finansiranje i uređivanje saradnje 

Konačan obim finansijskog učešća, prihvatljive vrste troškova, dinamika plaćanja i način 

dokazivanja realizacije aktivnosti bit će utvrđeni nakon provedenog postupka, u skladu s 

primjenjivim propisima i odgovarajućim pravnim osnovom za ugovaranje. 

Zaključivanje ugovora i eventualno finansiranje aktivnosti zavisit će od ispunjenosti svih 

propisanih uslova.  

Svi troškovi moraju biti stvarni, opravdani, dokumentovani i neposredno povezani s 

ugovorenim aktivnostima. Isti trošak ne može se finansirati iz sredstava Projekta ako je već 

finansiran ili sufinansiran iz drugih javnih ili privatnih izvora. 

 

VIII - Rok i način podnošenja prijava 

Javni poziv ostaje otvoren 10 dana od dana objavljivanja. 

Prijave se podnose u zatvorenoj koverti, neposredno na protokol Vlade Kantona Sarajevo ili 

putem pošte na adresu: 



Ministarstvo kulture i sporta Kantona Sarajevo 

Reisa Džemaludina Čauševića 1 

71 000 Sarajevo 

sa naznakom 

„Prijava na Javni poziv za iskazivanje interesa za partnersko učešće u realizaciji projekta 

‘Sarajevo Link: Gdje se putevi ponovo sreću’ – NE OTVARATI PRIJE ZAVRŠETKA 

ROKA ZA PRIJAVU“. 

Neblagovremene i nepotpune prijave neće se uzeti u razmatranje. 

 

IX - Objava rezultata i dodatne informacije 

Rezultati javnog poziva bit će objavljeni na službenoj internet-stranici Ministarstva kulture i 

sporta Kantona Sarajevo. 

Dodatne informacije u vezi s javnim pozivom mogu se dobiti putem telefona 033/562-274 ili 

033/562-062. 

 

Ministarstvo zadržava pravo da poništi javni poziv ili obustavi postupak ako za to postoje 

opravdani razlozi, naročito ako se utvrdi da nije moguće realizirati saradnju u skladu s 

odobrenom projektnom aplikacijom, raspoloživim sredstvima ili važećim propisima. 

 

 
                                                                                                        M I N I S T A R 

        

                                                                                                                  Kenan Magoda s.r.   

 

 


